
KUNDERSHTIMI | PARTISE KOMUNISTE TE
JUGOSLLAVISE NDAJ VENDIMEVE TE KONFERENCES SE
BUJANIT DHE MASAT REPRESIVE

Kundérshtimi i Partis¢e Komuniste té Jugosllavisé ndaj
vendimeve té Konferencés sé Bujanit dhe masat represive, éshté njé
temé e réndésishme pér historiné e Kosovés dhe shqiptaréve, andaj,
problematika gé shqyrtohet dhe analizohet, do té paragesé njé
kontribut modest né avancimin e njohjeve té reja shkencore né kuadér
té historiografisé shqgiptare. Ky studim éshté njé pérpjekje pér té
kuptuar mé miré historiné e popullit shqiptar té Kosovés dhe trojeve
tjera shqgiptare né luftén pér té drejtat njerézore dhe kombétare né
rrethanat e kohés e mé pas né Federatén Jugosllave.

Pérpjekje kéto pér té realizuar té drejtén e tyre té
vetévendosjes, shprehur né rrugé e forma té ndryshme, me programe
politike té shkruara, me organizime té grupeve patriotike, me
shpérndarje traktesh, me kérkesa pér arsimim shqip, pérdorimin e
gjuhés shqipe né administraté, pérdorimin e flamurit kombétar, pér
fjalén e liré etj. Pérballé késaj veprimtarie ka géndruar dhuna politike,
ushtarake dhe makinacionet juridike té& pushtetit jugosllav. Pér
tematikén gé uné trajtoj, sillen prurjet e deritanishme té literaturés
historike si dhe burime arkivore. Lufta e Dyté Botérore i gjeti
shqiptarét e ndaré dhe i vuri ata para provave té& médha. Italia fashiste
mé 12 gusht 1941, me njé dekret mbretéror, bashkoi pjesén mé té

madhe té Kosovés me Shqipériné.

Né rrethanat e krijuara, pér shqiptarét e Kosovés, nuk ishte e
lehté té orientoheshin né rreshtimin politik té kohés, té pércaktonin e
té pérzgjidhnin sakté miqté dhe armiqté. Popullsia shgiptare e
Kosovés gjaté LDB-sé ishte e rreshtuar né tri grupime politike. Né
grupin e paré ishin mbéshtetésit e Italisé fashiste apo mbéshtetésit e
Gjermanisé naziste (profashistét/pronazistét), personalitete té njohur
né popull. Né té dytin ishin rreshtuar disa intelektualé té shkolluar né
Shqipéri si prokominternisté. Né grupin e treté u rreshtuan kryesisht
disa figura autoritare, pasaniké té vendit, té cilét u orientuan nga
Anglia. ! Komiteti Krahinor i PKJ-s¢ pér Kosové e Rrafshin e
Dukagjinit me né krye komunistin malazez Milladin Popoviq, deri né
vitin 1939 ishte i lidhur organizativisht me PKJ-né pér Mal té Zi,
Boké, Sanxhak dhe Kosové. Né tetor té vitit 1940, né Konferencén e
Pesté té vendit té PKJ-sé, té mbajtur né Zagreb, statusi i Komitetit
Krahinor té PKJ-sé pér Kosové e Rrafshin e Dukagjinit ndryshoi, ai u
lidhé drejtpérdrejt me KQ-né e PKJ-sé. Ky status i Komitetit Krahinor
e rendiste Kosovén né té njéjtin nivel partiak me krahinat e tjera té
Jugosllavisé sé asaj kohe.?

Deklaratat demagogjike té PKJ-sé pér shqiptarét e Kosovés dhe té
Rrafshit té Dukagjinit

Udhéhegési i PKJ-sé, Josip Broz Tito, gé né fillim té luftés
Kishte propaganduar parimin e vetévendosjes sé& popujve, pasi té
pérfundonte lufta kundér pushtuesve nazifashisté, e kjo do té vlente
edhe pér popullin e Kosovés. Pér udhéhegjen e PKJ-sé, te parimi i
vetévendosjes pér shqiptarét e Kosovés pérfshiheshin té gjitha rrugét e
mundshme, gé nga e drejta e tyre pér bashkimin me Shqipériné, e deri

! Hakif Bajrami, Réndésia historike e Konferencés sé Bujanit (31.12.1943 dhe 1-2
janar 1944) né faktorizimin e Kosovés né LANC. www.radiokosovaeliré.com. 2015.
2 Hakif Bajrami, Veprimtaria e Millovan Gjillasit kundér shqiptaréve (1928-1958).
Radio Kosova e liré, 11 janar 2015.

te mundésia pér té géndruar né kuadrin e Jugosllavisé, si njé entitet me
status té vecanté.® Koha tregoi se té tilla deklarata ishin demagogjike,
pasi udhéheqésit komunisté jugosllavé gjaté gjithé kohés punuan pér
ruajtjen e Jugosllavisé né kufijté e paraluftés, madje zgjerimin e saj.

Programet kundérthénése pér ¢éshtjen e Kosovés

Kishte edhe programe té tjera kundérthénése pér céshtjen e
Kosovés, si ai i kryecetnikut Drazha Mihajlovigi, i cili né programin e
tij té skajshém nacionalist, theksonte se, shqgiptarét duhet té
shfaroseshin e trojet e tyre té gllabérohen. Késaj platforme i shkonin
pérshtat edhe elaboratet e Ivo Andrigit, Vasa Cubrilloviqit etj., té cilét
sugjeronin se “Céshtja e Kosovés té zgjidhej me débime masive té
spastrimit etnik té territorit..., e gé shteti serb té& shndérrohej né shtet
té pastér etnik”.* Té gjitha projektet dhe ideté pér zgjidhjen e céshtjes
sé Kosovés, gofshin ato té PKJ-sé me Titon né krye apo ato cetnike
etj., ishin panserbe dhe si té tilla e shihnin Kosovén té pérfshiré brenda
kufijve té shtetit jugosllav.

PKJ forcé denigruese dhe luftuese e nacionalizmit shqiptar

Né vitet e Luftés sé Dyté Botérore, PKSH-ja dhe PKJ-ja si
forca politike drejtuese té Iévizjeve nacionalclirimtare né Shqipéri dhe
Jugosllavi, bashképunuan nén flamurin e luftés kundér Boshtit
nazifashist, gé ishin dhe fuqi pushtuese té popujve té tyre. Né
anulimin e Marréveshjes sé Mukjes, arritur ndérmjet pérfagésuesve té
LNC-sé dhe atyre té Ballit Kombétar, né Shqipéri, ndikuan
pérfagésuesit e PKJ-s&, né radhé té paré Svetozar Vukmanoviq

3 Lefter Nasi, Ripushtimi i Kosovés - shtator 1944-korrik 1945, Akademia e
Shkencave e Shqipérisé, Instituti i Historisé, Tirané: “Tirana”, 1994, 40; Sabit Syla,
Shteti shqiptar dhe ¢éshtja e Kosovés 1939-1981, Instituti i Historisé, Prishtiné.
2012, 44.

4 E vérteta mbi Kosovén dhe shgiptarét né Jugosllavi, Tirané: Akademia e
Shkencave e RPS té Shqipérisé & Instituti i Historisé, 1990, 546-555.



212 | KUNDERSHTIMI | PARTISE KOMUNISTE TE JUGOSLLAVISE NDAJ...

Tempo, i dérguar i Titos né Magedoni, Kosové dhe Shqipéri.
Objektivi 1 tyre ishte 1 shuméfishté: t’1i jepnin mbéshtetje PKSH-sé pér
té ardhur né pushtet e vetme, pa organizime rivale; t€ dobésonin
grupimin e nacionalistéve shqiptargé, fillimisht duke e nénvleftésuar,
denigruar si “armiq” e mé pas duke e luftuar me armé; né shkémbim,
PKSH-ja té heshte pér zgjidhjen e c¢éshtjes sé Kosovés gjaté luftés.
Njé pozicionim i tillé i PKSH-sé dhe PKJ-sé ndaj nacionalistéve
shqiptaré né té gjitha trojet shqiptare u bé pengesa mé serioze e
zgjidhjes sé céshtjes sé clirimit kombétar shqiptar.®

Intrigat e Josip Broz Titos

Ndérkohé, Titoja nuk pranon qé pér céshtjen e Kosovés
udhéheqgésit jugosllavé té kené géndrime té ngjashme si pér ¢éshtjen e
Istrias, si¢ propozonte Milladin Popovigi. Po késhtu Titoja nuk pranon
as propozimin e Tempos gé komanda e Shtabit Suprem shqiptar té
Rrafshit t€¢ Dukagjinit té vihet nén komandén e Shtabit Suprem té
Shqipérisé. ® Edhe pse Titoja nuk e mohon se shqiptarét e Kosovés
kané té drejté té pércaktohen kah té duan dhe si té duan, ai arsyetonte
domosdoshmériné e mbetjes sé Kosovés nén Jugosllavi, gé sipas tij
jané pérpjekje pér t’u angazhuar denjésisht né zhvillimin e véllazérim-
bashkimit me popujt e tjeré né Jugosllavi dhe vazhdimin e luftés sé
armatosur kundér armikut té jashtém dhe atij t& brendshém. Titoja u
sugjeronte komunistéve né Shqipéri se pér sa i pérket ardhmérisé sé
shqiptaréve né Kosové dhe ardhmérisé sé Shqipérisé, nevojitet krijimi
i njé lévizjeje té forté té armatosur nacionalclirimtare kundér
pushtuesve gjermané, e cila éshté e vetmja garanci edhe “pér
ardhmériné fatlume t€ popullit shqiptar”. Gjithnjé€ sipas Titos, “hapja e
céshtjes sé bashkimit tani, do té ¢onte ujé né mullirin e reaksionaréve

5 Muharrem Dezhgiu, “Céshtia kombétare shqiptare dhe bashképunimi i LNC-S€
shqgiptare e jugosllave gjaté Luftés sé Dyté Botérore”, né: Shqiptarét gjaté Luftés sé
Dyté Botérore (pérmbledhje studimesh), Prishtiné: Instituti i Historisé “Ali Hadri”-
Prishting, Instituti i Historisé-Tirané, 2014, 42.

5Po aty.

té ndryshém, dhe veté okupatorit, t& cilét duan té pengojné luftén e
armatosur té popullit duke nxitur njé céshtje gé pér ta éshté e
parrezikshme dhe joaktuale. Sepse si mund té krijohet né té vérteté njé
lévizje nacionaldemokratike e shqiptaréve né Kosové dhe Rrafsh té
Dukagjinit, po dhe né Shqipéri, nése jo né luftén e armatosur kundér
okupatorit gjerman dhe shérbétoréve té tij”.” Porosia e fundit e Titos
né letrén e 2 dhjetorit té vitit 1944 dérguar nga Jajca, KQ té PKSH-sé
ishte, gé tek populli shgiptar né Kosové, duhej té zhvillohej, sipas tij
dashuria véllazérore ndaj popujve né Jugosllavi, té luftohet
bashkérisht okupatori gjerman dhe pas clirimit né Jugosllaving e re gé
do té lindé pas lufte, nuk do té keté vend pér shtypje nacionale té
pakicés shqiptare. Por gé té arrihet Shqipéria e liré, sipas Titos, sé pari
duhej gé té luftohej kundér pushtuesit gjerman dhe shérbétoréve té
tyre.8 PKSH-ja e pranoi kété direktivé gé ngjante mé shumé me njé
urdhér.

Ojektivi i Mbledhjes sé Dyté t&¢ AVNOJ-it né krijimin e Federatés
Jugosllave dhe vendosjen e pushtetit komunist né té

Né mbledhjen e Dyté t&¢ AVNQOJ-t u ftuan dhe pérfagésues té
Lévizjes Nacionalclirimtare té Shqipérisé. Si pérfagésues i PKSH-sé
dhe i Késhillit Nacionalglirimtar té Shqipérisé pér té marré pjesé né
até mbledhje shkoi Vasil Shanto. Ende nuk éshté e garté nése ai mori
pjesé apo jo né punimet e mbledhjes sé dyté t&¢ AVNOJ-it, por ajo qé
dihet éshté se gjaté kthimit né Shqipéri, u vra né fshatin Shtoj i Ri,
prané Shkodrés, mé 1 shkurt 1944, nga forcat e xhandarmérisé
shgiptare. Né mbledhjen e Dyté té AVNOJ-t nuk morén pjesé
pérfagésues nga Kosova. Mbetet ende e pagarté nése delegatét nga
Kosova nuk ishin planifikuar té ftoheshin, apo aksidentalisht (pér
shkak té mosfunksionimit té radios ndérlidhése) ata nuk morén

" Josip Broz Tito, Sabrana Djela, Tom XVIII, Institut za savremenu istoriju,
Beograd: Komunist, 1984, 5.
8 Po aty.

njoftim. Né& mbledhjen e dyté t¢ AVNOJ-it u vendos Krijimi i
Federatés Jugosllave né té cilén do té pérfshiheshin té gjithé popujt e
Jugosllavisé sé paraluftés. Kjo do té thoshte se kufijté e Jugosllavisé
sé re té pasluftés do té mbeteshin té pandryshuar, pra nénkuptohej qé
edhe Kosova do té mbetej e pérfshiré né Jugosllavi. Kjo nénkuptonte
gé né mbledhjen e Jajcés, nuk u pérmend e ardhmja e Kosovés pas
luftés. Mbledhja e dyté e AVNOJ-it kishte si objektiv kryesor krijimin
e Federatés Jugosllave dhe té vendosjes sé pushtetit komunist né té.
Pér kété arsye né até mbledhje u krijua dhe Komiteti i Késhillit
Antifashist Nacionalclirimtar me atributet e njé qeverie pér té gjithé
Jugosllaving.®

Konferenca e Bujanit si masé kundérpérgjigjeje e strukturave
shqgiptare ndaj vendimeve t&¢ AVNOJ-it

Vendimet e AVNOJ-it nuk iu dérguan strukturave partiake dhe
ushtarake né Kosové. Kété e pranojné veté drejtuesit e PKJ-sé pér
Kosovén. Konferenca Themeluese e Késhillit Nacionalclirimtar té
Kosovés dhe té Rrafshit té Dukagjinit u pérgatit nga Komiteti
Krahinor i Kosovés, i cili vendosi gé mbledhja “té mbahej né
territorin e Shqipérisé, pasi né Kosové nuk kishte ende zoné té lirg .10
Mé 31 dhjetor 1943 deri mé 2 janar 1944, né fshatin Bujan té Malésisé
sé Gjakoveés, né kullén e Sali Manit, u mblodh konferenca e Késhillit
Nacionalclirimtar t¢ Kosovés dhe Rrafshit t¢ Dukagjinit. Né até
krahiné ndodhej dhe Shtabi Kryesor i UNC-sé sé Kosovés dhe té
Rrafshit t¢ Dukagjinit, formacionet e té cilit shérbyen edhe pér té
siguruar mbarévajtjen e Konferencés. Konferenca e Bujanit ishte né
vijim té pérpjekjeve pér té krijuar strukturat kryesore té luftés né
Kosové, Komitetit Krahinor, Shtabit Ushtarak té Kosovés dhe
Késhillin Nacionalglirimtar té Kosovés e Rrafshit t¢ Dukagjinit. Né

% Drugi Svetski Rat, Beograd: Narodna Kniga, 1981, 63.
10 Historia e Popullit Shqiptar, véll. IV (Shgiptarét gjaté Luftés sé Dyté Botérore dhe
pas saj 1939-1990), Tirané: Toena, 2008, 142.



Shefget DINAJ| 215

kété konferencé morén pjesé pjesétaré té nacionaliteteve té ndryshme
gé jetonin né Kosoveé, té cilét i pérshéndeti pérfagésuesi i Misionit
Anglez, kapiteni Hands. U zgjodh kryesia e pérbéré nga 7 shqiptaré
dhe 2 serbo-malazezé.!

Gjaté punimeve té Konferencés pati debate pér piképamje té
ndryshme midis pérfagésuesve shqiptaré, si Hajdar Dushi dhe atyre
serbé, si Pavle Jovigeviqi, sekretar i KK-sé sé Kosovés e Rrafshit té
Dukagjinit. Mé né fund, pjesémarrésit miratuan disa dokumente pér
detyrat e Késhillit Nacionalglirimtar t& Kosovés!? si dhe njé Rezoluté,
e cila midis té tjerash trajtoi edhe problemin kombétar té shqgiptaréve
né Jugosllavi, né pérputhje me aspiratat e tyre dhe me dokumentet e
Aleatéve gjaté luftés, si Karta e Atlantikut etj.

Rezoluta e Késhillit Nacionalc¢lirimtar té Kosovés dhe Rrafshit
té Dukagjinit theksonte: “Kosova dhe Rrafshi i Dukagjinit éshté njé
krahiné e banuar né shumicé nga populli shqiptar, i cili, si gjithmoné
ashtu edhe sot, déshiron té bashkohet me Shqipériné. Rruga e vetme
gé populli shgiptar i Kosovés dhe i Rrafshit té Dukagjinit té bashkohet
me Shqipériné é&shté lufta e pérbashkét me popujt e tjeré té
Jugosllavisé kundér okupatorit nazist gjakésor dhe rrogétaréve té tij.
Sepse kjo éshté rruga e vetme qé té fitohet liria, kur té gjithé popuijt,
pra edhe shqiptarét, do té jené né gjendje té deklarohen pér fatin e
tyre me té drejté vetévendosje, deri né shképutje. Garanci pér kété
éshté Ushtria Nacionalclirimtare e Shqipérisé, me té cilén éshté e
lidhur ngushté. Krahas késaj jané garant Aleatét tané té Médhenj: BS,
Anglia dhe Amerika (Karta e Atlantikut, Konferenca e Moskés dhe e

1 Muhamet Pirraku, Ripushtimi jugosllav i Kosovés 1945, Prishtiné: Dielli, 1992,
29.

12 Késhilli kishte pér detyré té drejtonte punén e késhillave nacionalglirimtaré vartés,
té krijuar népér fshatrat dhe qytetet ¢ Kosovés, té cilét ishin “organe lufte kundra
okupatorit”; “t€ formojé€ késhilla t€ reja nacionalglirimtaré”; “t€ mobilizojé sa mé
shumé njeréz né lufté”; “té forcojé edhe mé tepér véllazérimin e popujve tané
(shqiptaré, serbé dhe malazezg)”; “té demaskojé dhe té luftojé okupatorin dhe klikat
reaksionare té ¢cdo ngjyre dhe té mos lejojé mobilizimin e popujve tané né shérbim té
okupatorit” etj.

Teheranit).!® Konferenca e Bujanit me vendimet e saj déshmoi se
megjithése komunistét shqgiptaré té Kosovés Kkishin pranuar
udhéhegjen e PKJ-sé, ata nuk ishin bashkudhétaré té harmonizuar. Ata
bashkoheshin pér luftén kundér pushtuesit, por ndérsa komunistét
jugosllavé synonin ruajtjen e Jugosllavisé, komunistét shqgiptaré
synonin shképutjen e Kosovés nga Jugosllavia.'

Kundérshtimi dhe masat represive té PKJ-sé ndaj vendimeve té
Konferencés sé Bujanit

Konferenca e Bujanit i shkau nga duart udhéhegjes sé PKJ-sé
duke u kthyer né njé aksident pér té, sepse vendimet e Bujanit nuk
ishin né pérputhje me vendimet e marra né Konferencén e Dyté té
AVNOJ-it, né Jajcé. Ky fakt i bénte ato vendime té papélqyera pér
udhéhegjen e PKJ-sé. Vendimet e Bujanit po rrezikonin kornizén
jugosllave. 1> Eshté kjo arsyeja gé mé 28 mars 1944, udhéhegja
komuniste e PKJ-sé e kundérshtoi dhe e dénoi, madje e anuloi
Rezolutén e Bujanit. Ndérsa udhéhegja shqiptare heshti pér Rezolutén
e Bujanit. Né letrén gqé Enver Hoxha i dérgon Fadil Hoxhés mé 24
mars 1944, pérvecgse urimit pér formimin e Késhillit Nacional¢lirimtar
té Kosovés e Rrafshit té Dukagjinit, nuk shkruhet asnjé fjalé pér

13 Historia e Popullit Shqiptar, 1V, f. 143; Konferenca e Bujanit, (grup autorésh),
Prishting: Instituti i Historisé, 1988, f. 96, diskutim i prof. Rustem Gjatés; shiko
gjithashtu: Skénder Demaliaj “Konferenca e Bujanit - ngjarje e ndritshme né
historin€ e Kosovés”, Tirané: Perla, 2004, f. 50-60; Konferenca e Bujanit, grup
autorésh Akademia e Shkencave e Shqipérisé 77; Fadil Hoxha, njé jeté né shérbim
té atdheut, Prishtiné: Koha Print, 2007, 119; Pirraku, Ripushtimi Jugosllav..., 42;
Malcom, Kosova..., f. 320; Hyrije Hana, Kujtime, Prishtiné: Anton Pashku, 2008,
44; Kurtesh Saliu, Lindja, zhvillimi, pozita dhe aspektet e autonimitetit t&¢ Krahinés
Socialiste Autonome té Kosovés né Jugosllaviné Socialiste, ETMMKSAK, Prishtiné
1984, 19.

14 Shefqet Dinaj, “Statusi politiko-shogéror i shqiptaréve té Kosovés né vitet 1945-
1966 . Instituti i Historisé “Ali Hadri”, Prishtiné. Prishtiné 2020, 30.

15 Ana Lalaj, “Konferenca e Bujanit, 31 dhjetor 1943-2 janar 1944, njé analizé e
rivlerésuar”, Studime historike, nr. 1-2, Tirané, 2011, 8.

vetévendosjen e popullit té Kosovés gé ishte artikuluar ag garté né
Rezolutén e Konferencés sé Bujanit. 1* Me qéllim t& luftimit
pérfundimtar té forcave té Gjermanisé naziste dhe “reaksionaréve” té
vendit, Shtabi i Pérgjithshém i Ushtrisé Nacionalclirimtare té
Jugosllavisé (UNGCJ) dhe Shtabi Kryesor i Kosovés, né gershor té vitit
1944 iu drejtuan pér ndihmé udhéhegjes sé LANC-it né Shqipéri, duke
i kérkuar dérgimin e dy brigadave t& UCNSH-sé né Kosoveé.

Kjo kérkesé ishte mirémenduar nga drejtuesit komunisté
jugosllavé, né njérén ané ata té pérforcoheshin né luftén kundér
okupatorit nazist, e né anén tjetér, té zhvillohej lufté véllavrasése né
mes té shqiptaréve té Shqipérisé dhe atyre té Kosovés. Ndérkohé, mé
2 shtator 1944, Shtabi i Pérgjithshém i UNCJ-sé dha urdhér pér
shndérrimin e Shtabit Kryesor té Kosovés né Shtab Operativ dhe e
vendosi até nén vartésing e Shtabit Kryesor té Serbisé.}” Mé& 12 shtator
1944, Enver Hoxha, né cilésiné e komandantit té pérgjithshém té
UNCSH-sé&, i dha urdhér Komandés sé Korparmatés | t¢ UCNSH-sé
gé té niste menjéheré né Kosoveé dy brigadat mé té forta, Brigadén 11
dhe Brigadén V, e cila ndodhej e dislokuar né Kukés.

Kéto dy brigada para nisjes pér né Kosové morén udhézimet
pér veprim. Brigadat e Shqipérisé i bashkérenduan veprimet me
brigadat e Kosovés dhe formacionet jugosllave. Késhtu qé Brigada I11
e UNCSH-sé dhe Brigada | kosovare filluan veprimet né drejtim té
Pejés dhe Istogut, ndérsa Brigada V e UNCSH-sé dhe Brigada IV
kosovare vepruan né sektorin midis Gjakovés dhe Prizrenit.
Formacionet ushtarake komuniste mé 23 tetor 1944 u futén né Junik
dhe mé 26 tetor né Decan. Mé 7 néntor hyné né Gjakové dhe mé
16 e 17 néntor né Prizren e Pejé. Personat drejtues té formacioneve té
UNGCSH-sé né Kosové ishin: Shefget Peci, Ramiz Alia dhe Hysni
Kapo. Né fillim té dhjetorit 1944, me kérkesén e Shtabit Operativ té
Kosovés urdhérohen formacionet e UNCSH-sé té hyjné né zonén e
Drenicés, e cila llogaritej si “bazé shumé e fort€ e reaksionit”.

16 Ana Lalaj, “Emblema e Bujanit”, Dosjet e Luftés, Tirané: Toena, 2015, 230-231.
" Historia e Popullit Shqiptar, 1V...., 144-145,

Realiteti ishte krejt ndryshe. E shgetésuar dhe e frikésuar nga krimet
gé kishin filluar formacionet partizane dhe cetnike népér fshatra,
popullsia shqiptare e Drenicés, gé pérgjithésisht ishte e armatosur, ge
detyruar té térhiqej né pyje pér t’u vetémbrojtur.'8

Pérkundér késaj, populli shgiptar i Kosovés, i mirépriti
brigadat e Shqipérisé dhe bashkérisht njé pjesé e tyre formuan
késhillat nacional¢lirimtaré, u mobilizuan anétaré té rinj né forcat
partizane té Shqipérisé, té Kosovés dhe mé pak né repartet jugosllave.
Pas kontrollit t€ zonés sé Drenicés, forcat e Brigadave V dhe VI té
UNCSH-sé&, mé 30 néntor 1944 u bashkuan me forcat jugosllave dhe
luftuan “kundér armikut t€ pérbashkét” né€ Tuz, Podgoricé, Novi-
Varosh, Priepolje dhe Vishegrad. ** Pavarésisht nga rrethanat e
krijuara, populli shgiptar i Kosovés u tregua shumé i pérmbajtur dhe
sycelé, iu shmang sa ishte e mundur konfrontimit té€ armatosur me
forcat e UNCSH-sé, gé mund té rezultonte né njé tragjedi.

Si pasojé e saj filluan revoltat e shqiptaréve (dhjetor 1944-
janar 1945) qé shpérthyen si reagim ndaj terrorit intensiv dhe
propagandés sé shfrenuar antishgiptare serbe, malazeze e magedonase,
géllimi i sé cilés ishte té njolloste popullin shqgiptar né térési si
bashképunétor i pushtuesit gjerman, t’i mbyllte gojén dhe t€ realizonte
mé lehté aneksimin e Kosovés né Jugosllavi. Vendosjen e
Administratés Ushtarake né Kosové, e cila me veprimet gjenocidiale
né terren ishte vazhdim i njé lufte té re, né kushtet e sé cilés do té
kryhej mé lehté né praktiké aneksimi 1 Kosovés, kolonizimi, vrasjet,
shpérnguljet, veprime kéto qgé pérkonin me elaboratet e Vasa
Cubrilloviqit t&€ mbajtura né Klubin Serb t€ Kulturés. Pér té provuar pa
asnjé ekuivok vendosjen e Administratés Ushtarake né Kosové. Mé
pas ndodhi njé segment sa diskriminues aq edhe denoncues i
Administratés Ushtarake, gé éshté masakra e Tivarit. Mobilizimi dhe

18 Po aty, 146.

19 Kastriot Dervishi, “Flagranca e marrédhénieve shqiptaro-jugosllave né vitet
1944-1948”, Gazeta 55, Nr. 57, Tirané, mars 2003, 12.

2 po aty, 13.

nisja e rekrutéve shqgiptaré né tri kolonat/eshalonet e marsit dhe tri
kolonat/eshalonet e prillit 1945 pér né Frontin e Adriatikut dhe até té
Sremit, véshtiré se mund té kryheshin pa ekzistuar Administrata
Ushtarake né Kosové. Pér narrativén dhe analizén e masakrés sé
Tivarit, pérve¢ dokumenteve jané sjell€ intervista me t€ mbijetuar ose
té aférm té tyre. Pavarésisht se shifrat pér t€ mobilizuarit dhe t€ vrarét
nuk pérkojné gjithmoné mes tyre, ajo qé provohet qartazi nga
regjistrimet arkivore si dhe nga déshmité gojore, éshté dhuna e
ushtruar ndaj té mobilizuarve shgiptaré, véshtirésité e rrugés, té
strehimit, t& ushgimit dhe diskriminimi etnik gé arriti deri né
asgjésimin e tyre fizik.

Konferenca e Bujanit, e mbajtur gjaté Luftés sé Dyté Botérore,
me vendimet e saj mbetet emblema e kérkesés shumévijecare té
shqiptaréve né Jugosllavi pér té drejtat e saj kombétare. Fakti gé kjo e
drejté mbeti e parealizuar pas LDB-sg, pati si konsekuencé vazhdimin
e pakénagésisé dhe té luftés sé shqiptaréve pér disa dekada me radhé.
Pérpjekjet e shqgiptaréve pér té realizuar té drejtén e tyre té
vetévendosjes, jané shprehur né rrugé e forma té ndryshme, me
programe politike té shkruara, me organizime té grupeve patriotike,
me shpérndarje traktesh, me kérkesa pér arsimin shqip, pérdorimin e
gjuhés shqgipe né administraté, pérdorimin e flamurit kombétar, pér
fjalén e liré etj. Pérballé késaj veprimtarie ka géndruar dhuna politike,
ushtarake dhe makinacionet juridike té pushtetit jugosllav.?! Kemi
gjetur té dhéna burimore dhe faksimile té dokumenteve té nénshkruara
nga veté Josip Broz Tito pér vendosjen e Administratés Ushtarake né
Kosové, e cila me veprimet gjenocidiale né terren, té urdhéruar nga
veté Tito pér zbatim té tyre, ishte vazhdimi i njé lufte té re, né kushtet
e té cilés do té kryhej mé lehté né praktiké aneksimi i Kosovés,
kolonizimi, vrasjet, shpérnguljet, veprime kéto gé pérkonin me
elaboratet e Vasa Cubrillovigit etj. Si pasojé e késaj kemi masakrimin
e shqiptaréve gjaté rrugés dhe pas arritjes né Tivar e njohur si masakra

2L Shefget Dinaj, “Statusi politik-shogéror i shgiptaréve té Kosovés né vitet 1945-
19667, Instituti 1 Historisé “Ali Hadri”, Prishtiné, 2020, 333-334.



220 | KUNDERSHTIMI | PARTISE KOMUNISTE TE JUGOSLLAVISE NDAJ...

e Tivarit, instalimi i regjimit ushtarak jugosllav né Kosové dhe vise
tjera té banuara me shqiptaré, me né krye Sava Dérlevigin, veprimet e
UDB-sé, OZNA-s serbo-sllave dhe bashképunétoréve té tyre, ku
shumica e intelektualéve dhe patriotéve shqgiptaré e sidomos ata té
NDSH-sé pérballen me procese gjygésore dhe dénohen me burg ose
edhe likuidohen fizikisht, si prof. Ymer Berisha, Halim Spahiu, Marie
Shllaku e shumé té tjeré.??

Nga vendosja e Administratés Ushtarake né Kosové me urdhér
té Titos, regjimi ushtarak jugosllav né Kosové i udhéhequr nga Sava
Dérleviqi e deri te aneksimi i Kosovés Serbisé kemi njé rrugé té gjaté
té zhvillimeve politike né dém té popullit shgiptar dhe territorit té
Kosovés e Rrafshit té Dukagjinit, si né vijim: mbledhja e kreréve té
larté té KQ té PKJ-s&, mbajtur né shkurt 1945, pér té vazhduar me
Konferencén e késhillave populloré té rretheve dhe té qyteteve té
Kosovés (19-24 mars 1945); zhvillimi i veprimtarisé politike dhe
demagogjike pér eliminimin e mévetésisé sé Kosovés; Konferenca e
Treté e PKJ-sé pér Kosovén, 27-28 mars 1945; takimi i udhéhegésve
mé té larté jugosllavé me ata kosovaré né rezidencén e Titos né Vis
mé 18-21 shkurt 1945; mbledhja e jashtézakonshme dhe tinzare e
Késhillit Antifashist Nacionalclirimtar té Serbisé (7-9 prill 1945),
pérfagésuar nga dy funksionarét e larté nga Kosova: Dushan Mugosha
dhe Mehmet Hoxha; Sesioni 1 dyté i K&shillit Krahinor
Nacionalclirimtar i Kosovés dhe Rrafshit t¢ Dukagjinit, mé 8-10
korrik 1945 né Prizren, i cili sesion u zhvillua né rrethana té
“Administratés Ushtarake”, ku delegatét e Kuvendit t€ Prizrenit ishin
caktuar “nga lart”. Seanca U mbajt pa u diskutuar fare politikisht, pa
procesverbal té rregullt. Rezoluta e cila mbante vendimin gé Kosova
t’i bashkohej “Serbisé¢ Federale motér” u lexua vetém né serbisht.
Sipas késaj rezolute, supozohet se kéta delegaté shprehén vullnetin pér
t’iu bashkangjitur Serbisé. Ky konstatim nuk éshté fare i sakté, ngase
né Kuvendin e Prizrenit as nuk u krijuan kushtet dhe as nuk u realizua
e drejta e vetévendosjes nga shqgiptarét e Kosovés. Aneksimin e

22 pg aty, 345-346.

Kosovés Serbisé nuk e ka realizuar populli i Kosovés, por forca té
tjera politike jashté tij. Vetévendosja zbatohet né kushte demokratike
dhe jo ashtu si¢ ndodhi né Kosové, ku njerézit té tmerruar pas pesé
muajsh masakra e dhuné shtetérore, pas vendosjes sé& Administratés
Ushtarake, nuk guxonin té thoshnin hapur até g& mendonin dhe
aspironin pér té ardhmen e tyre.

Pra, ky ishte njé falsifikim ordinar i pércaktimit politik té
popullit shqgiptar me té cilin u bé ky aneksim i dhunshém i Kosovés.
Vullnetin e vet pérfagésuesit e popullit shqiptar e shprehen né
Konferencén e Bujanit.?® Pasi aneksimi i Kosovés kishte marré “vulén
e vetévendosjes” nga Késhilli Krahinor Nacionalglirimtar i Kosovés e
Rrafshit té Dukagjinit dhe gé reklamohej nga njé muaj mé voné mé 7-
10 gusht 1945, né Beograd, u organizua mbledhja e treté e AVNOJ-it,
e cila miratoi aneksimin e Kosovés nga Serbia Federale dhe késhtu
pérfundoi procesi i konstituimit politik e juridik té Kosovés nén
juridiksionin e Serbisé, pérkundér vendimit dhe Rezolutés sé Bujanit,
nénshkruar unanimisht nga té gjithé delegatét pjesémarrés té
strukturave té ndryshme politike, ushtarake, nacionale, rinore, gjinore
etj. dhe e pérkrahur nga komuniteti ndérkombétar i kohés.

Si pérfundim: PKJ jo vetém gé i kundérshtoi hapur vendimet e
Konferencés sé Bujanit, por ndérmori masa represive gjaté dhe pas
suprimimit té Rezolutés sé késaj konference.

23 Arsim Bajrami, “Parimi i vetévendosjes sé Kosovés né Rezolutén e Konferencés
sé Bujanit”, Akademia e Shkencave dhe e Arteve e Kosovés, Abstrakt pér
Konferencén shkencore: Roli i Konferencés sé Bujanit né procesin e shtetformimit té
Kosovés, Prishtiné 2024, 14.



